11 Jakhuni juk’aru tukuyata qillqa

TAQI WAWANAKANA WAKISKIRI ASKINA SARNAQAÑAPA CH’AMANCHA

Qalltañataki

Taqi jani walt’añana jakasirinakaru yanapt’añatakixa, Foro Permanente sobre Asuntos Indígenas ayllu wawanakaru uñjasina qhanpacha jark’aqañatakixa Centro de Investigación Innocenti UNICEF ukankiri tantachawixa taqina amuyt’añapatakiwa aka juk’aru tukuyata qillqa jichhaxa wakicht’ayi. Ukaxa ayllunakapana jakasiri wawanakaru yanapt’añataki arxatañatakiwa. 

Akhama juk’aru tukuyata qillqaxa, taqi wayna tawaqu ukhamaraki wawanakana qhana yatipxañapataki Innocenti Centro  tantachawina wakicht’ayatawa. Aka qillqataxa taqiniru arxataña thakhi uñtasa luratarakiwa. Taqi wakisirinakatxa sumpacha amuyt’a  qhana aruskipañatakiwa, ukhamarusa taqi markana kunaymana aski amtanakxa aruskipasina aski luraña amtanaka wakisiñapataki utjañapa ch’amanchañatakiwa. Taqpacha markanakana utjiri UNICEF utanakana arxatañanakanxa wali ch’amampi nayraqataru sarantayapxañapataki wakichayatawa.

Aka 11 jakhuni juk’aru tukuyata qillqataxa, taqi wawanakaru wakiskiri askinakampi arxatañataki yanapt’añatakixa UNICEF tantachawina wakichayatawa. Ukhamäpanxa, aka qillqatanxa suma wakiskiri yatichawinakawa utji, ukanakaxa taqi markana utjiri UNICEF tantachawi utankirinakana qhananchatarakiwa. Ukxaruxa, akhama jisk’aru tukuyata qillqataxa, UNICEF tantachawinkirinakana taqi ayllu wawanakaru wakiskiri askinakampixa sumpacha arxatañatakiwa. Taqi wawanakaxa jani jisk’achata uñjasipxañapataki, pachpa aruni sarnaqawini jaqinakaru yanapt’añataki, jakäwipasa amuyt’awipsa sarnaqawipsa jani chhaqayapxañapatakiwa.

Juk’aru tukuyata qillqa wakichawi

Aka juk’aru tukuyata qillqaxa  walja jaqina yanapt’apampi qillqatawa. Qalltañatakixa, taqichiqata jutiri sumpacha amuyt’iri jaqinakawa –ayllu jaqinaka, yatxatata jaqinaka, qullqimpi yanapt’iri tantachawi khithanakapa– Florencia ukankiri (Italia markana) Centro de Investigación Innocenti ukana tantachasipxana. Uka kimsa uru tantachawinxa, taqiniwa aruskipasaxa aka juk’aru tukuyata qillqatxa kunjmänisa uka utt’ayapxana. Naya sapa amtaru puriwayasaxa, uka tantachawina aruskipirinakaxa qhipa urunakaxa yatxatañanakampi yanapt’askapxakinwa. Phuqhata suma qillqata wakisiñapatakixa juk’ampi qhipxaruxa yanapt’askapxarakinwa. Ukhamarusa sumpacha yatxatata jaqinakanakaxa Foro Permanente sobre Asuntos Indígenas, Oficina del Alto Comisionado para los Derechos Humanos, Organización Internacional del Trabajo, Oficina Regional para América Latina y el Caribe taqi ukhama sutini tantachawinakatwa taqi chuyma yanapt’apxana.

Aka uraqpachana jakasiri ayllu wawanakata amtasina, jupanakana akata qhiparu taqikunata suma yatipxañapataki amtampi wakicht’ayatawa aka juk’aru tukuyaya qillqaxa. Juk’ampixa pachpa uraqipana jakasiri yuqalla imilla wawanakana arunakapa ist’asa qillqatarakiwa.

Akhama juk’aru tukuyata qillqaxa ONU tantachawi taypina yäqata arunakana qillqt’atäniwa, ukhamarusa América Latina ukankiri markachirinakana arunakapata qillqatarakïniwa.  Akhama juk’aru tukuyata qillqaxa taqi irnaqawinakata janiwa phuqhata apsutäkiti, jani ukaxa qalltakïskiwa. Akata qhiparuxa UNICEF tantachawinkirinakaxa aka uraqpachana jakasiri wawanakaru yäqasaxa taqi yanqhachirinakata arxatañatakiniwa.

Uñtapa

Aka juk’aru tukuyata qillqaxa taqi ayllunakana ch’amapa yäqasa wakicht’ayatawa. Ukhama ayllunakana jakasirinakaxa sumachiqanakana, jani jisk’achirini askina jakasipxki, ukhama jakasisaxa wilamasiparusa wawanakaparusa pachpa sarnaqawiparu waqaychasaxa k’uchiki wawanakaparusa uywasipxaraki, taqi jupanakaru ch’amanchañatakiwa. Wilamasinakapasa, awki taykanakasa, ayllu irpirinakapasa pachpankiri jisk’a wawanakaparu yanapt’añatakixa wali wakisiripxiwa. Jupanakaxa ukhamarusa ukwa juk’ampi ch’amanchapxañapaxa, ukampirakiwa nayraqataru sartapxañapaxa: ajayu amuyupa, pachpa jaqikankañapa, sarnaqawipaxa uraqipampi chikaskiwa, taqikunapasa ukankaskarakiwa.

Akhama juk’aru tukuyata qillqaxa pachpa ayllupana jakasiri taqi jaqiru yäqañataki waqaychañatakiwa. Ukhamarusa jupanakana purapa amuyuna nayraqataru sartañapataki ch’amanchañatakiwa. Pachpa ayllunakana jakasirinakaruxa taqi jaqita arxataña amuyuxa chiqpacha yanapt’aspa ukhama amuyumpi wakisiyatañapawa. Ayllunakana jakasiri wawanakaru unxtayaña ch’amanchawixa juk’ampi ch’amanchasina taqiniru yatiyatäñapawa.

Uka juk’aru tukuyata qillqaxa ayllu wawanakana, aka uraqpachana utjirinisa jani utjirinisa, jani jisk’achasisa aruskipañapatakiwa. Aka uraqpachankiri ukhamaraki pachpa ayllunakapana jakasiri wawanakaxa juk’ampi uñamukuta, jisk’achata, jani yäqata, jani yatichayata jani qullayatawa uñjasipxki taqi jupanakaru yanapt’añatakiwa. Aka juk’aru tukuyata qillqaxa, pachpa ayllupana jakasiri wawanakaru yanapt’añaxa taqiniru arxataña kamachirjamati phuqhasiski, jupanakaru arxatañatakixa yäparuti amtanakaxa phuqhayataski, taqi ukanaka uñakipañataki amuyt’añatakiwa. Wawanakataki wakiskiri aski amtawinaka phuqhirinakaruxa taqiniruwa jawsthapi, ukxaruxa taqini amuyt’asinxa purapata yäqasiña amtanaka utjayañataki jani jisk’achasisa wakisiyañatakiwa. Uraqpachata phuqhata wakiskiri ayllunkirinakana amuyupa yäqañaxa utjañapatakirakiwa: uka yäqañaxa, k’umara janchini, qhana amuyuni, qullqita jani llakisiña, nayraqataru sartañasa jani khitiru jisk’achasa utjayañatakiwa. Taqi ukanakanxa, sarnaqäwipa, taqi lurañanakapa, amuyupa, uraqipana utjiri yänaka waqaychañapaxa mayakiwa.

Wakichayata manqhana utjirinaka

Juk’aru tukuyata qillqaxa akhama utjirinakaniwa:

1. Qalltañataki: Aylluna jakasiri wawanakaru arxatañxata amuyt’asa juk’aru tukuyasa qhananchatawa.

2. Ayllu wawanakaru arxatañxata sumpacha amuyt’añataki: taqi jaqiru arxataña kamachina utjki ukaru amuyt’asaxa, ayllu wawanakaruxa ONU uka taypina utjki ukarjama amuyt’asa yäparu kunjama arxatataspasa ukxata suma qhananchatawa. Ukxaruxa Convención  sobre los Derechos del Niño, Convención de la OIT (Nº 169) Pueblos Indígenas y Tribales en Países Independientes, Declaración de la Minuta de las Naciones Unidas sobre los Derechos de los Pueblos Indígenas taqi tantachawina amtanakapa yäqasa ch’amanchatawa.

3. Uraqpachana utjiri ayllu markanaka: uraqpachanxa qawqhanisa ayllu jaqixa utji ukxata yatiyi.  Aylluna jakasiri wawanaka jakhthapiñaxa jani phuqhata utjatapa uñjasa amuyt’asawa qhanstayani. Ukhama jani wali lurañaxa, aylluna jakasiri wawanakaxa janisa utjapxkaspa uka amuyu utjiri qhananchañataki chiqachañatakiwa. Wawanakataki wakiskiri aski uñxatasa arxataña kamachiru ch’amanchañataki yäparu phuqhasiñapatakixa jakhthapiwinakaxa suma phuqhata utjañapataki qhananchañatakiwa.

4. Aylluna jakasiri wawanakaru aynacht’ayaña utjirinaka:  uraqpachana utjiri uñacht’awinaka apthapisaxa, kunjamasa ayllu wawanakaru armasiñaxa utji ukxata amuyt’asawa qhananchatäni. Ukanxa: wawanakana jakañapa utjañapataki, jilsusinxa juk’ampi nayraqataru sartañapataki (ukanxa uraqipa yäqasa, pacha mamaru yäqasa), registro ukana sutipa qillqatäñapataki, markani ukhamaraki sutinïñapataki, k’umara jakasiñapataki, qullayasiñapataki, askinaka yatiqañapataki, jani khitina jisk’achatäñapataki, taqi ukanakxata amuyt’asa qillqatäniwa. Taqi ukanakata amuyt’asaxa, jichhaxa ch’axwaña awqasiñanakaxa ayllu wawanakaruxa kunjamsa yanqhachi ukanakxata amuyt’asa qillqatarakiniwa.

5. Aylluna jakasiri wawanakaru wakiskiri askimpi arxataña: taqi jaqiru arxataña kamachi taqinitaki utjatapa yäqasaxa, aka juk’aru tukuyata qillqaxa ayllu wawanakata qhanpacha arxatañatakixa pusi aski amuyumpiwa nayraqataru amuyunaka kunkanchayani: qullayasiña, k’umara jakasiña, suma manq’asiña; purapa aruta yatiqañapa; taqi jani walt’awinakata jark’aqatäñapa; taqi amta phuqhasiyañataki aruskipañanakana ayllu wawanakaxa ukankañapa. Taqi ukanakatwa qhananchi. Aka aruskipawixa taqichiqata apthapita yatiyawinakampi yanapt’atawa taqiniru aruskipayi.

6. Ayllu wawanakataki pachpa markana yaqha markanakana luratanapa: pachpa markanakapanxa, kimsa amtawa utji: pachpa marka irpiripaxa taqi wawanakaru amanuta uñch’ukiñapa, ayllu wawanakaru arxatañataki kamachi phuqhasiñapataki jakhthapiñapa, aski kamachinaka wakisiyañapa, marka irpañtuqinsa yäqatapxañapataki ch’amanchañapawa. Yaqha markanakana luratanakapaxa internacional sutini tantachawi taypiwa ayllu jaqinakana kunaymani aruskipañanaka wakisiyapxki ukanakxata yatiyani. 

7. Tukuya: juk’aru tukuyata qillqanxa taqi qillqatanakxata juk’aru tukuyasarakiwa uñacht’ayani. Ayllu wawanakaru yanapt’añaxa, taqi jaqiru arxataña amtampi wakichayatañapawa. Uka aski amtanakaru jaysasinxa, aylluna jakasirinakaxa uraqpachana yäqatañapwa qhananchani. Uka qhananchawixa aylluna aski lurañanakapa amuyunakapa yäqañatakiwa amuyt’ayarakini. Qhana arunxa, ukhama aski arunakaxa pachpa ayllunakapana yäparu marka irpaña katxarupxañapataki, arunakapa sarnaqawipa ch’amanchañataki, jupanaka taypina utjiri tantachawinakaxa juk’ampi ch’amanchatäñapata, ukxaruxa ayllu irpirinakaxa wawanakaparu arxatañataki waqaychañatakisa juk’ampi yäqapxañapatakiniwa.

Qhana arunaka

Aka juk’aru tukuyata qillqaxa  wawanakana askipataki yanapt’añatakixa pusi amuyumpiwa sarxaruni. Markpachansa jani ukaxa pachpa ayllupansa, wawanakataki wakiskiri askinaka luraña phuqhañaxa uka amuyunakarjama wakicht’ayataniwa. Aka uraqpachanxa, uka yäparu utt’ayata amuyunaka irptañataki, akata qhiparu yatichawinakampi nayraqataru irptañatakixa, aka juk’aru tukuyata qillqaxa akhama yanapt’añatakiwa:

· Aylluna jakasiri imilla yuqalla wawanakatakixa yatichaña yatiqañaxa utjañapataki;

· Qullasiña ukhamaraki suma manq’asiñaxa juk’ampi nayraqataru irptatäñapataki;

· Ayllu wanakaru jani walt’añanakata jark’aqañaxa phuqhata utjañapataki; ukatxa

· Amtanakaru puriñataki aruskipañanxa, ukankapxañaparakiwa.

Wakiskiri yatichaña yatiqaña utjañapataki

Pachpa aylluna jakasiri wawanakana yäparu wakiskiri yatiqawi utjañapatakixa paya jach’a amta phuqhañawa utji: wawanakana yatiqañapataki yänaka jani utjirimpi, ukhamaraki utjirinakaxa jani jupanakataki wakichayata ukhamawa. Ukanakaxa, wawanakana awkinaka taykanakapana sumpacha yatiqawi suyatapa, yatichata utjirinaka, wali jani wali yatichatanaka, juk’amppachaxa kuna aruta yatichatasa, taqi ukanakawa.

Aylluna jakasiri wawanakaru yatichawixa, paya aruta, paya sarnawi amuyuta utjañapataki juk’ampi ch’amanchaña wakisiñapatakiwa. Uka amta phuqhasiñapataki, aylluna jakasiri taqi jaqina yanapt’apaxa wawanakapana sumpacha yatiqapxañapataki wali wakiskiriniwa.

Pachpa jach’a markapana taqina yäqata jakasiñapatakixa, yuqalla wawanakana imilla wawanakana paya aruta yatiqatapaxa juk’ampi ch’ikhi yatiqañapa, idioma oficial satäkisa ukxa suma yatiqapatakiwa ch’amanchani. Akhama aski amta nayraqataru irptaña utjipanxa, yatiqaña tukuyirinakasa, wakiskiri yatiqañasa, qhana ayllunakana uñstañapatakiwa.

Jichhaxa ayllunakana sinti jisk’anakaru yatichañaxa juk’akiwa utji. Ukhama jisk’atpacha jani yatichaña utjipanxa, wawanakaxa paya aruta yatiqañapa urasaparu jasaki yatiqañapatakixa janiwa suma wakichayaskapxiti.

Taqi wawanakaru yatichaña amtaxa taqi ayllunkiritakixa wali wakiskiri phuqhaña amtäñapawa. Ukhama wakiskiri aski yatichaña amta phuqhasiñapatakixa wawanakapana awki taykanakapana yanapt’atäñapa, ukhamarusa jupanakaxa yatichirinakaruxa ch’amanchapxañapatakiniwa. Maysatuqitxa, yatiqaña pachapaxa pachpa aylluna irnaqaña pacha yäqasa phuqhatäñapawa.

Taqichiqana utt’asiri yatiña utanakaxa, taqichiqana jakasiri ayllu wawanakatakixa askirakiwa. Mayachiqana utt’asita yatiña utaxa maya aylluna uchatawa, ukaruxa mayninakaxa utanakaparuxa wawanakapa jaytasipxarakispawa. Uka taqichiqana utt’asiri yatiña utanakaxa, janiwa mayachiqana utt’asita yatiña uta kikpakiti, jani ukaxa pacha phuqhañanakapaxa phaxsinaka urunakarjama wakicht’ayatarakiwa. Ukhama taqichiqana utt’asiri yatiña utaxa niya taqinitaki wakiskiriwa, yatichirisa yatiqirinakampi chikarakiwa mayachiqata yaqhachiqaru jithtaspa, yatiña utapaxa kakhansa utt’ayatakispawa.

Marka irpirinakaxa wakisiri kamachinakampi, yaqha yanapt’anakampi, qullqimpi yanapt’aspa ukjaxa, aylluna jakasiri wawanakana yatiqañapaxa juk’ampi kusaspawa. Taqi wawanakataki aski wakisiri phuqhayañasa, askinaka yatiqañapasa ayllu wawanakatakixa taqi yatichawi askicht’añatakixa wali sumarakispawa.

Qullasiña ukhamaraki suma manq’asiñaxa juk’ampi nayraqataru irptaña

Ayllu wawanakana ukhamaraki awki taykanakapana k’umara jakasiñapaxa, moderna sutini qullasiñanakampi pachpa aylluna qullasiña yatiñanakaxa purapata aruskipatäni ukjakiwa taqinitaki walïspaxa. Qalltañatakixa, aylluna qullasiñaxa kunjamasa, usuri warmisa kunjamsa k’umarachasi, wawanakaparuxa kunjamsa chacha warmi uywapxi taqi ukata sumpacha yatxatañanakawa nayraqataru irptatäñapa.

Aylluna jakasirinakarusa mayninakarusa –jaqi qulliri ukhamaraki personal de salud sutini qullirinaka– aski yatichawinakaxa utjañapawa. Ukhamatwa jupanakaxa taqi chuyma maynirusa maynirusa yäpa qullt’apxarakinixa.

Aylluna jakasirinakana k’umara jakasiñapatakixa, uraqiwa yapunakapana suma juyranaka puquyapxañapataki utjañapa. Yaqhipa marka irpirinakaxa, ayllunakana juyranaka jani qullanaka uchasa yapuchapxañapatakiwa yanapt’apxi. Taqi wawanakana k’umara jakasiñapxañapatakixa, jani qullampi achuyata juyranakxata ukhamaraki suma manq’asiñxata aruskipañanakawa utjañapa.

K’umara jakasiñatakixa, qullayasiña utanakanxa taqiniru yäqaña utjipanxa, qullayasiña utanakasa qulla aljaña utanakasa taqichiqanwa utjapañapa. Uka askinakaxa utjañapapuniwa, janiwa jayawa jak’awa sañaxa utjañapakiti. Taqi utjiri apsuñataki jani ukaxa quqanaka apsuñatakixa askinakaxa Cuenca Amazónica ukarusa puriyatakiwa, ukhamäpanxa uka kikparakiwa qullayasiñataki askinakaxa taqichiqaruxa puriñapa.

 Ayllu wanakaru jani walt’añanakata jark’aqañaxa phuqhatawa utjañapa

Wawanakana jani jisk’achata, jani yanqhachata, jani ch’ama apjata jakasiñapatakixa, pachpa ayllupana wilamasiparu qhana yanapt’añawa utjañapa. Jani jisk’achata, jani arkanaqata, uraqipana juyranaka yäparu achuyasa jakasirinakaxa, wawanakaparuxa wali sumrakwa uñjapxani.

Taqi aylluna jakasiri wawaxa registro de nacimiento ukana qillqatäñapapuniwa. Uka aski utjañapatakixa ukxata yatiyawinakaxa pachpa arupata qillqasa arsusa qhana yatiyatäñapawa, qillqayasiña utanakansa yatiyawinakaxa qhana uchatäñaparakiwa, ukhamarusa yuqalla imilla wawanakana pachpa arupana suti qillqapasa yäqatañaparakiwa. Uka suti qillqayasiñanxa janirakiwa ayllu wawana sutinakapaxa yaqha sutimpi thijrakipatäñapakiti. Uka jani walt’awi utjañapatakisa suti qillqayasiñapatakisa, pachpa ayllu irpirinakawa asu wawani awki taykanakaruxa pachaparu qhananchañapa.

Maya aylluxa sinti jani walt’añana uñjasispa, ayllunkirinakaxa jani arxatata uñjasipxaspa ukjaxa, pachpana jakasiri wawanakasa waynanakasa mäkhiwa yanapt’a mayipxañapawa. Sinti jani walt’añanakaxa jach’a markanakanwa utjaña yati. Machaña ukhamaraki p’iqi muytayasiri qullanaka apnaqaña jiwayasiña muniri jani walt’añaru purita imilla wawa yuqalla wawa, wayna tawaqunakaruxa, k’umara kusisita k’uchiki jakasiñapatakixa, pachpa aylluna utjiri qullanakampixa jank’akiwa yanapt’axa utjañapa.

Wawanakana irnaqañapatuqitxa, qhananchañawa wakisi, phisna lurañanakaxa jisk’a wawanakatakixa taqichiqana wakiskiriwa, ukhamarusa jupanakana ch’amanchasipxañapatakiwa, ukata jisk’a wawanakaru jathi lurañanaka churañaxa jupanakaruwa yanqhachasina jani walt’aykiti. Ayllunakanxa phisna lurañanakaxa wawanakaruxa ch’amanchi yanapt’arakiwa. Yaqhatuqitxa wawanakaru jisk’achaña utjaspa, uñisiña utjaspa ukjaxa ayllu wawanakaruxa ch’ama apjata uñjasiyasaxa jani yatiqañani, jani samart’añani, jani anatañani uñjasiyarakispa.

Wawanakaru wawa lurañampi  jani yanqhachaña utjañapatakixa pachpa ayllunkirinakaru suma uñjapxañapataki ch’amanchañawa. Ukatakixa taqi awki taykaru, ayllu irpirinakaru, jach’a tata mamanakaru amuyt’ayasaxa taqi wawanakata jark’aqaña amtanakwa wakicht’ayapxaspa. 

Aylluna jakasiri wawanaka kamachinakampi jani walt’añaru puripxaspa ukjaxa, taqi markana utjiri CDN amtanakawa phuqhasiñapa. Ukaxa qawqha maranisa uka uñjasaxa, kunanaksa munapxi taqi uka uñjasaxa pachpa markaparu utt’ayatäñapawa. Jisk’a wawaxa jani maynina arupa arsuña yatkchi ukjaxa Estado irpirinakaxa tantachawinakana utjiri proceso judicial ukana arsusiñapatakixa mayni arupata jaqukipirimpiwa yanapt’ayañapa.

Justicia sutini irptirinakaxa mayninakana sarnaqawipa amuyuwipa yäqapxañapawa. Wakisipanxa, Estado ukasa, jani ukaxa taqi irpirinakasa, taqi yanapirinakaparuxa ayllu kamachinaka justicia sutini kamachinaka suma uñt’apxañapatakixa amanuta yanapt’apxañapawa. Ayllu jaqina jucha t’aqaña kamachinakaxa arumpi phuqhayatakiwa, janiwa kamachisa jucha t’aqaña qillqatasa utjkiti. Akata qhiparuxa ukhama jucha t’aqañanakaxa utt’ayatäñapa yäqatañaparakiwa. Wakisipanxa, ukhama aruta jucha t’aqañaxa sistema legal nacional ukata taypina yäqatañaparakispawa.

Ayllu wawanakaxa aski amtanakaru puriñataki aruskipañanxa, ukankapxañapawa

Aylluna jakasiri wawanakaxa jani jisk’achata jani uñisita uñjasipxañapatakixa, markpacha aruskipawinsa jani ukaxa uraqpachana aruskipawinsa ukankapxañapawa, jupanakaxa ukana arsusipxarakispawa. Ukhama arsusiñapaxa jupanakaruwa ch’amanchi, taqi jaqina askipatsa amuyt’ayaraki, taqini yanapt’asipxañapatakisa amuyt’ayapxarakiniwa.

Ayllu markachirinakaruxa taqi yatiyawixa pachpa arupatawa wawanakamppacharu pachpa arupata katuyatäñapatakiwa. Ukatakixa pachpa irpirinakawa suma amuykipasina sarnaqawiparjama uñakipasaxa yatiqiniru yatiyapxañapa. Uka yatiyawinakaxa jichha  yuriri wawanakaru qillqantayaña, taykapana purakapansa yuritatsa waqaychaña, wawanakaru jani jathinaka apnaqayaña, wawanakaru wawa lurañampi jani yanqhachaña, VIH/SIDA taqi ukanakata amuyt’ayañatakiwa.

Pachpa aylluna ch’amanchiri aski lurañanaka, taqi wawanakana yanapt’apa utjañapaxa  taqi jaqiru arxataña aski phuqhasiñapatakiwa. Taqi ukanxa pachpa ayllunkirinakana yanat’apampi, wawanakana yanapt’apampi taqpacha ayllunkirinakaru puriyatäñapawa.

Aylluna jakasiri wawanakaxa jupanakkama yatikipayasiñatakixa wali ch’amanipxiwa. Taqi jaqina wakiskiri askipa phuqhasiñapataki ukhamarusa wawanaka wakiskiri askipa phuqhasiñapatakixa, wawanakana taqikunana ch’amanchatapaxa kusapunispawa.

Medio de comunicación ukana yatiyirinakaxa taqi ayllu markachirinakaru yatiyawinakampi mayachthapiñatakixa wali wakiskiriwa. Radio yatiyirixa jani sinti qullqita yatiyiritaplaykuxa wali ch’amanirakiwa; ayllu markachirinakaxa arumpiwa taqikunata aruskipasipxi.

Ayllu wawanakana wayna tawaqunakana yatiyawinaka wakichayapxañapatakixa yanapt’atäñapawa. Ukaxa pachpa ayllupana utjiri yatiñanaka sarnaqawinakxata yatiyañataki aruskipañatakiwa. Ayllu markachirinakana aruskipañapatakixa radio, televisión, qillqa yatiyirinakampixa janiwa sumpacha nayraqataru sartañaxa jichhakama utjawaykiti. Uka yatiyirinaka taypi yatiyaña utjaspa ukjaxa jisk’achasiña, uñisisiñanakasa janiwa sinti utjkaspati. Aski lurañanaka, aski amuyunaka, taqi ukanakxata aruskipañaxa juk’ampi ch’amanchataspawa.

Traducción: Vitaliano Huanca Torrez

Cochabamba, febrero 2004

